
Done Jakue bidea (IV). Erromesen lagunak

Beilariei gosaltzeko aukera ematen die Gamarten Iñaki Berhokoirigoin laborari gazteak; iaz 2.600 bat beilari pasa zitzaizkion etxetik.

«Geldialdia egiteko aitzakia ezin hobea»

Nora Arbelbide - Gamarte

Izura eta Donibane Garazi arteko etapa erditan dago Gamarte (Baxenabarre), ehun bat herritar dituela. Herrira hurbildu eta, hortxe, elizaren gibeletik 30 metrotara ditu eskaintzen etxeko mozkinez osatu gosariak Iñaki Berhokoirigoin laborari gazteak. Gurasoekin lanak partekatzen dituen etxaldean iaz hasi zen laborari gisa jartzeko proiektua antolatzen. Eta proiektua prestatzeko epe horretan, gosariek hilabete saria osatzekoa ematen zietela aurreikusi zuen, Gamarte eta inguruetan ez baita gisa bereko beste eskaintzarik. Larzabalen ostatu bat bada, baina Done Jakue bidetik kilometro batera. Alta, bada beilari. 

Gosarirako proposatzen dituen behi esne, gasna eta jogurtak berak eginak ditu. Bixkotxa amak, ogia auzokoa, eta noiztenka etxeko erreximentek ere hornitzen dute mahai gaina. Kafea eta tea ez dira etxekoak, baina biologikoak dira eta bidezko merkataritzakoak. Eta dena, nahi denaren truk. Norberak gustukoa duena hartzen du, eta ondotik, kutxa bat dago hurbil, nahi duen dirua uzteko. 

Ordainketa librearena hasieratik egin duen hautua du Berhokoirigoinek. Antolaketaren araberakoa. Zerbitzaririk gabe, mozkinak bazterreko mahaian daude, eta erdian, mahaia. Bakoitzak berea hartzen du eta berea biltzen ere. Horrek libreago uzten ditu etxekoak hortxetan dituzten behiekin edo gasnategian lanean segitzeko. Beilariak askeago dira, eta horrek konfiantza giro bat sortzen du: «Preziatzen dute. Horrela ez da diruaren pisu hori. Ez da kontrolatu beharrik zer hartzen duten, eta gero, ez da galdegiterik honenbeste sos, xehea itzuli... Malgutasuna ekartzen du hautu horrek». 

Eta plazer bat gehitzen: «Lehengo bidea berriz bizitzeko parada ematen du. Horrela baitzen lehen. Beilaria etxeetan errezibitzen zen. Harrera ere beti ona izaten da. Familia hor da, laguntasun handiagoa bada, ez da business bat. Baina, ororen buru, beste aterpetxeetan ematen dugun diru kopurua ematen dugu hemen ere», Guy Maurelen hitzetan; gosaltzeko gomitaren bide seinalea irakurri eta bertaratu da Maurel. Montaubandarra da, eta bidea egiten ari da adiskide batekin. Azken txanpan da, Donibane Garazin gelditzekoa baita. Anitz dira Baxenabarreko hiriburuan bururatzen dutenak, eta preseski, bidea bururatzen ari diren horiek etxera sartzeko zakuan lekua ukanen dutelakoan, Berhokoirigoinek gasnak saltzeko aukera bat ere badu hor. Baina hor ere ez dago presiorik. Paper batean idatzia du. 

Bi montaubandarrak partiturik, horra bikote alemaniar bat, gosaltzera etorria hau ere: «Geldialdi bat egiteko aitzakia ezin hobea da, akituak baikara, eta eguraldia ere ez dugu alde!», dio sinpleki eta umoretsu Angelika Schusterrek. Eta horrela beste zenbait aldizkatuko dira mahai zabalaren inguruan. Batzuetan anitz, besteetan gutxiago, egunaren arabera; aitzinetik ezin jakin zenbat pasako diren. Astelehen goiz honek lasaia iduri du. Asteburuan, berriz, bi egunez 70 bat pasa dira. Maiatzetik urrira eskaintzen dituzte gosariak. Iaz, lehen urtea zela, 2.600 beilari pasa zaizkio. Bakoitzak, banaz beste, bi eta hiru euroren artean uzten du.

